
A BORSA.





Doppo tanti abellimenti,

Fabbricati, Ingrandimenti,

Teatro, Ciasse, Stradde cian-ne

E l’Exilio de Grondan-ne,

Un Locale a Zena manca

De lê degno per fâ a Banca;



Perchè (a dîla in confidenza)

A l’è proprio un’indecenza

Che un-na Zena! un-na Çittæ

Con raxon ciammâ superba

Pe-i Palazzi, e i so dinæ,

Tegne a Borsa (oh cecitæ!)

In to mezo ae Gaggie e a l’Erba,

E in t’un canto d’un-na Ciassa

Dove tutto o mondo passa,

Insordij dai Ciarlatten,

Addentæ da mosche e chen,

Investij, spunciæ, buttæ

Dai Camalli (e giastemmæ!)

Profumæ dai Zigaristi,

Disturbæ dai Novellisti,

Assediæ dä povea gente,

E allumæ da....che bezêugna

Ao mandillo dâse mente,

O taxeì!... Ma che vergêugna[sic]

Pe-i Banchieri e pe-i Sensæ

De stâ lì a moddo de zetto,

Aspresciæ, ammuggiæ, a macchetto

Comme tanti Pesci sæ!

